
9
Dell’Aneide 
Canto i.








13.




Cossì venino, e collera sbruffanno 
Che non pareva Dea, mà Tezefone,
Scese all’Isola Eolia, addove stanno 
’Nchiuse tutte li viente a no grottone.
Eolo, che n’hà lo scettro, e lo commanno,
’Ncatenate le tene a la ’mpresone:
E lo chiasso che fanno e notte, e iuorno
’Ntrona lo monte, e trenta miglia attuorno. 





14.




’N miezo de chille stà ’mperozzolato
Eolo, e tene lo scettro, e a secozzune
Piglia, chi troppo stà ’ncherebizzato,
E l’ammacca la sboria a scoppolune;
Ca lo munno si nò sparafonnato
Da la furia sarria de l’Aquelune:
Ca la furia de chille e terra, e mare
Tutte pe l’aria ne farria volare.





15.




Mà Giove, che de chesto hà gran paura,
A na panza de monte le ’nforchiaje;
E ’ncaforchiate a chella grotta ascura,
Co munte ’ncoppa a munte le ’nzerraje.
E azzò jesse la cosa chiù secura,
No Rè de gran joditio l’assegnaje;
E chisto autro non fà, che co destrezza
Mò le stira, e mò allenta la capezza.




16.




Eolo, disse Giunone supprecanno,
Che abbascie l’onne, e l’auze co li viente.
Gente nemmica mia và navecanno
Pe ss’acque sauze, e non te muove à niente?
E de Troja porzì co lo mal’anno
Porta l’avanze à Talia: ò Re potente,
Sù scatena stì viente, e tutte tutte
Sfascia, annega, zeffonna ssi frabutte.



Sunt
A 5

